
Haint!


gan Catrin Roberts

Cefndir Beiblaidd:

Mathew 14:35-36; Marc 5:25-34
Cymeriadau:

Miriam (un o ddilynwyr Iesu)





Gŵr Miriam





Darllenwr

Offer:
Pwced, menyg, sebon golchi, disinffectant, hylif cannu, clogyn (hefo taselau os yn bosibl)

(y wraig ar y llwyfan, menig am ei dwylo. Yn rhwbio clogyn. Y gŵr yn dod ati)

Gŵr:
Beth wyt ti’n ei wneud, Miriam?

Miriam:
Glanhau clogyn Iesu.

Gŵr:
Glanhau clogyn Iesu?  Pam?

Miriam:
Germs!

Gŵr:
Germs?  Pa germs?

Miriam:
Germs  pawb sy’n dod at Iesu i gyffwrdd â’i glogyn.

Gŵr:
Am beth wyt ti’n siarad?

Miriam:
Rydw i wedi bod yn teithio gyda Iesu ers pythefnos bellach, a beth sy’n digwydd bob dydd?  Pobl sâl, pobl hefo’r gwahanglwyf, pobl hefo ffliw, pobl hefo pob math o ddiferlif, yn dod at Iesu i gyffwrdd â’i glogyn achos bod nhw’n meddwl bod hynny’n mynd i wneud nhw’n well.

Gŵr:
Ond dydy clogyn ddim yn gallu iacháu.  Iesu sy’n iacháu!

Miriam:
Rydyn NI’n gwybod hyn, ond dydyn NHW ddim.

Gŵr:
(yn codi potel o ddisinffectant)


Beth ydy’r holl foteli yma?  Paid dweud bod ti’n mynd i ddechrau spring cleanio eto.

Miriam:
Nac ydw!  Rydw i wedi egluro i ti. Mae angen diheintio clogyn Iesu.  Meddylia am yr holl germs sy wedi mynd ar y clogyn, neu ar y taselau.  Mae yna gymaint o sôn am MRSI, a superbugs y dyddiau yma. Dydw i ddim am weld Iesu yn cael haint!

Gŵr:
Fydd o ddim, siŵr iawn.  Meddylia am berson yn dod a gofyn “Ble mae Iesu, y Meseia?”  ac yn cael yr ateb “Mae’n sâl hefo’r ffliw”  neu hefo clwy pennau!  Mae’r peth yn hollol wirion!

Miriam:
Dydw i ddim am gymryd y risg. Rydw i wedi golchi’r clogyn unwaith, a rydw i am roi disinffectant cryf ar yr ymylon.


(agor potel o ddisinffectant ac estyn cadach)

Gŵr:
(yn rhoi llaw ar ei drwyn)


Pw!  Bydd dillad Iesu yn drewi cymaint, bydd pobl yn cadw draw!

Miriam:
Na, maen nhw’n siŵr o ddod ato.  Fe wnaeth un wraig wthio drwy’r dyrfa yng Nghapernaum er mwyn cyffwrdd ei ddillad.

Gŵr:
Beth oedd yn bod arni?

Miriam:
(yn sibrwd yn uchel)


Problemau merched.  Roedd hi wedi gobeithio cyffwrdd clogyn Iesu heb i neb sylwi arni hi. (saib)
Gŵr:
Ond?

Miriam:
(yn rhwbio’r clogyn)

Ond roedd Iesu yn gwybod fod rhywbeth wedi digwydd. Teimlodd nerth yn mynd allan ohono, ac fe gafodd y wraig ei dal.  Siaradodd Iesu am ychydig gyda hi.

Gŵr:
Wnaeth hi wella?

Miriam:
O do!  Ond dyna pam rydw i am lanhau’r clogyn yma – rhag ofn bod hi wedi gadael germs ar y clogyn.


(dechrau casglu’r poteli i fag)


Dyna ni – mor lân â’r lili. Rydw i am fynd â hwn at Iesu. Wyt ti am ddod?

Gŵr:
Mewn munud.  Dilyna i yr ogla disinffectant!


(Miriam yn gadael)

Gŵr:
(yn edrych ar ei ddwylo, yna yn siarad gyda’r  gynulleidfa)


Mae’n well i mi fynd at Iesu hefyd.  Mae yna farciau wedi dod ar fy nwylo ers tua wythnos.  Wn i ddim beth sy, ond mae gen i ofn y bydda i hefyd yn ychwanegu at y germs ar glogyn Iesu cyn hir.


(exit)

Darllenwr:
Mathew 14:35-36

